Vrydag 17 Oktober
Skrifgedeelte: Spreuke 16:1-10
Fokusgedeelte: Spreuke 16:3, 4
Verlossingsvreugde vir sondaars soos ons!
Ons word dikwels so vasgevang in die gang van ons besige lewens dat
ons vergeet dat God, en Hy alleen, in beheer is, en in sy soewereiniteit sy
doel het met alles wat gebeur.
e Met alles wat met jou gebeur.
e Met alles wat op die aarde, trouens die hele skepping, gebeur.
Jy kan maar jou gedagtes agtermekaar kry soos dit jou behaag (vs 1), jy
kan maar ook hoe tevrede wees met hoe jy jou lewe beplan (vs 2, 9), dit
is en bly die HERE wat bepaal waar jy jou spore trap.
Alleen wanneer jy God se uitverkiesende genade in Christus Jesus erken,
bely en uitleef, kan jy vrede in jou hart met hierdie werklikheid hé.
Trouens, die HERE bring hierdie werklikheid van sy absolute
vrymag/soewereiniteit in vers 4 besonderlik onder ons aandag wanneer
Hy vir ons sé dat “... selfs 'n goddelose bestaan vir die dag van onheil”
(AFR2020).
Ja, ons menslike begrip is te klein om dit alles te deurgrond en verstaan,
maar ook God se ewige oordeel oor goddelose mense, selfs ook die
gevalle engele, is deel van sy ewige evangelie (goeie nuus) (Op. 14:6-
13)!
Waar staan ek en jy, God se verbondskind, te midde van hierdie
besondere werklikheid? “Vertrou wat jy doen aan die HERE toe, dan sal
jou planne standhou” (vs 3, AFR2020). Paulus onderstreep dit ook in
Romeine 11:33-36, die loflied op die HERE se uitverkiesende genade.
Werklik — uit Hom, deur Hom en tot Hom is alle dinge!
Dat God soewerein en vrymagtig is het 'n absolute hoogtepunt bereik in
Jesus, sy eniggebore Seun, se koms na en werk op die aarde, en ook
nou waar Hy aan die regterhand van sy Vader sit.
Genade op genade, verlossingsvreugde, vir sondaars soos ons! Daarom
sal ek alles wat ek doen, aan die HERE toevertrou! Dit beteken dat ek,
wat ek ook al doen, tot eer van die HERE sal doen. Want aan Hom kom
toe die lof en die eer toe, tot in alle ewigheid!
Sing: Skrifberyming 24:3, 6
Ds. LSD (Lourens) du Plessis (Emeritus)



